
QORAQALPOGʻISTON QISHLOQ XOʻJALIGIDA 
RESURSLARDAN SAMARALI FOYDALANISHNI 
BOSHQARISHNING INNOVATSION 
YONDASHUVLARI

Tajibaev Berdax Asqarbay ulı
Qoraqalpoq davlat universiteti
“Menejment va iqtisodiyot asoslari” kafedrasi assistenti, mustaqil tadqiqotchi

Annotatsiya. Ushbu maqolada Qoraqalpogʻiston Respublikasi qishloq xoʻjaligida resurslardan samarali foydalanishni 
boshqarishning innovatsion yondashuvlari tahlil qilingan. Mintaqaning tabiiy-iqlim sharoitlari, Orol dengizi inqirozining 
oqibatlari, suv taqchilligi hamda tuproq shoʻrlanishi kabi muammolar fonida resurslardan samarali foydalanishni oshirishning 
zamonaviy usullari ko‘rib chiqilgan. Shuningdek, raqamli texnologiyalar, aniq dehqonchilik, suv tejovchi texnologiyalar va 
institutsional islohotlarning qishloq xoʻjaligida resurslardan foydalanish samaradorligiga taʼsiri ilmiy asosda tahlil qilingan.

Kalit soʻzlar: Qoraqalpogʻiston, qishloq xoʻjaligi, resurs samaradorligi, innovatsion boshqaruv, suv tejovchi texnologiyalar, 
raqamli texnologiyalar, tuproq shoʻrlanishi.
Abstract. This article analyzes innovative approaches to managing the efficient use of resources in agriculture of the 
Republic of Karakalpakstan. Considering the region’s natural and climatic conditions, the consequences of the Aral Sea 
crisis, water scarcity, and soil salinization, modern methods for improving resource efficiency are examined. In addition, 
the impact of digital technologies, precision agriculture, water-saving technologies, and institutional reforms on the 
efficiency of resource utilization in agriculture is scientifically analyzed.

Key words: Karakalpakstan, agriculture, resource efficiency, innovative management, water-saving technologies, digital 
technologies, soil salinization.
Аннотация. В данной статье проанализированы инновационные подходы к управлению эффективным 
использованием ресурсов в сельском хозяйстве Республики Каракалпакстан. С учётом природно-климатических 
условий региона, последствий кризиса Аральского моря, дефицита водных ресурсов и засоления почв 
рассмотрены современные методы повышения эффективности использования ресурсов. Также на научной 
основе проанализировано влияние цифровых технологий, точного земледелия, водосберегающих технологий и 
институциональных реформ на эффективность использования ресурсов в сельском хозяйстве.

Ключевые слова: Каракалпакстан, сельское хозяйство, эффективность использования ресурсов, инновационное 
управление, водосберегающие технологии, цифровые технологии, засоление почв.

K I R I S H
Qoraqalpogʻiston Respublikasi Oʻzbekiston Respublikasining shimoliy-gʻarbiy qismida joylashgan boʻlib, 

uning iqtisodiyotida qishloq xoʻjaligi muhim oʻrin tutadi. 2014–2023-yillar davomida mintaqaning qishloq xoʻjaligi 
sektori barqaror oʻsishni namoyish etib, oʻrtacha oʻsish koeffitsiyenti 1,20 ni tashkil etgan [1]. 2023-yilda 
ushbu sektor hajmi 16 390,8 mlrd soʻmga yetgan [1]. Biroq mintaqaning qurgʻoqchil iqlimi, suv resurslarining 
cheklanganligi va Orol dengizi inqirozining oqibatlari resurslardan samarali foydalanish masalasini dolzarb 
muammoga aylantiradi.

Orol dengizining qurib qolishi Qoraqalpogʻistonga ayniqsa ogʻir taʼsir koʻrsatgan. 2017-yilga kelib Moʻynoq 
tumanida yerlarning shoʻrlanish darajasi 96 foizga yetgan, respublika boʻylab bu koʻrsatkich 80 foizdan oshgan 
[2]. Amudaryo daryosi mintaqaning asosiy suv manbayi hisoblanadi, lekin soʻnggi yillarda daryo suvi hajmining 
kamayishi va iqlim oʻzgarishlari suv taqchilligini kuchaytirgan [3].

Tadqiqotning maqsadi – Qoraqalpogʻiston qishloq xoʻjaligida resurslardan samarali foydalanishni 
boshqarishning innovatsion yondashuvlarini ilmiy asoslash va ularning samaradorligini baholashdir.

M A V Z U G A  O I D  A D A B I Y O T L A R  S H A R H I
Qishloq xoʻjaligida resurslardan samarali foydalanish masalasi iqtisodiy rivojlanish, oziq-ovqat xavfsizligi 

va ekologik barqarorlikni taʼminlashda muhim ilmiy yoʻnalishlardan biri hisoblanadi. Ushbu yoʻnalish bo‘yicha 
olib borilgan ilmiy tadqiqotlar qishloq xoʻjaligida ishlab chiqarish samaradorligini oshirish, resurslardan oqilona 
foydalanish va innovatsion boshqaruv mexanizmlarini shakllantirish zarurligini ko‘rsatadi. Ayniqsa, suv tanqisligi, 
tuproq degradatsiyasi va iqlim o‘zgarishlari sharoitida agrar tarmoqni modernizatsiya qilish va innovatsion 
texnologiyalarni joriy etish masalalari dolzarb ilmiy muammolardan biri sifatida ko‘rib chiqilmoqda.

Qoraqalpogʻiston Respublikasining agrar sektori rivojlanishining iqtisodiy jihatlari S.K. Babanazarova 
tomonidan keng tahlil qilingan. Muallif mintaqaning iqtisodiy rivojlanish ko‘rsatkichlari hamda agro-sanoat 
majmuasining holatini o‘rganib, qishloq xoʻjaligi hudud iqtisodiyotida yetakchi o‘rin egallashini taʼkidlaydi. 
Tadqiqotda agrar ishlab chiqarishning barqaror o‘sishi bilan birga suv resurslarining cheklanganligi, yerlarning 
sho‘rlanishi va ekologik muammolar resurslardan samarali foydalanish tizimini takomillashtirishni talab qilishi 
qayd etiladi. Muallifning fikricha, qishloq xoʻjaligida innovatsion boshqaruv usullarini joriy etish mintaqaning 
agrar salohiyatini oshirishning muhim omillaridan biridir.

Mintaqaning suv resurslari bilan taʼminlanganlik darajasi A.T. Orazimbetova tadqiqotlarida batafsil 
o‘rganilgan. Muallif Qoraqalpogʻiston Respublikasida suv taʼminoti masalalari, irrigatsiya tizimining holati va suv 
resurslaridan foydalanish samaradorligini tahlil qilib, qishloq xoʻjaligida suvni tejovchi texnologiyalarni keng joriy 
etish zarurligini asoslaydi. Tadqiqot natijalari suv resurslarining cheklanganligi sharoitida zamonaviy irrigatsiya 
texnologiyalarini qoʻllash ishlab chiqarish samaradorligini oshirishga xizmat qilishini ko‘rsatadi.

Qishloq xoʻjaligi iqtisodiyoti va agrar ishlab chiqarishni boshqarishning nazariy asoslari A.A. Abduganiyev 
tomonidan ishlab chiqilgan ilmiy ishlarda keng yoritilgan. Muallif qishloq xoʻjaligi ishlab chiqarishining iqtisodiy 
mexanizmlari, resurslardan samarali foydalanish va agrar boshqaruv tizimining rivojlanish yo‘nalishlarini tahlil 
qiladi. Tadqiqotda yer, suv, mehnat va kapital resurslaridan samarali foydalanish qishloq xoʻjaligi samaradorligini 
oshirishning asosiy omillaridan biri ekanligi taʼkidlanadi.

Oʻzbekiston agrar rivojlanishining institutsional va iqtisodiy jihatlari F. Nazarova tomonidan ham tadqiq 
etilgan. Muallif agrar sektorni modernizatsiya qilish, institutsional islohotlarni amalga oshirish va innovatsion 
texnologiyalarni joriy etish orqali qishloq xoʻjaligi samaradorligini oshirish mumkinligini asoslab beradi. Tadqiqot 
natijalariga ko‘ra, agrar siyosatning samarali amalga oshirilishi resurslardan oqilona foydalanish va barqaror 
iqtisodiy o‘sishni taʼminlashda muhim ahamiyatga ega.

Qishloq xoʻjaligida strategik boshqaruv masalalari xalqaro ilmiy adabiyotlarda ham keng o‘rganilgan. I. 
Ansoff strategik boshqaruv nazariyasida tashkilotlarning uzoq muddatli rivojlanishi resurslardan samarali 
foydalanish va strategik rejalashtirish tizimining to‘g‘ri tashkil etilishiga bog‘liq ekanligini taʼkidlaydi. Muallif 
strategik boshqaruv jarayonida tashqi muhitni tahlil qilish, resurslarni optimallashtirish va innovatsion 
rivojlanish strategiyalarini ishlab chiqish muhimligini asoslab beradi. Shuningdek, M. Porter raqobat strategiyasi 
konsepsiyasida korxonalar va iqtisodiy tarmoqlarning raqobatbardoshligini oshirishda samarali boshqaruv, 
innovatsiyalar va resurslardan optimal foydalanish muhim omil ekanligini ko‘rsatadi. Porterning fikricha, ishlab 
chiqarish jarayonlarining samaradorligi va innovatsion texnologiyalarni joriy etish agrar sektorning barqaror 
rivojlanishiga xizmat qiladi.

So‘nggi yillarda qishloq xoʻjaligida raqamli texnologiyalar va zamonaviy texnika vositalarini joriy etish 
masalasi alohida ilmiy yo‘nalish sifatida rivojlanmoqda. De Clercq, Vats va Biel tadqiqotlarida “Agriculture 
4.0” konsepsiyasi asosida qishloq xoʻjaligini raqamlashtirish, sunʼiy intellekt, sensorlar, dronlar va katta 
maʼlumotlar texnologiyalaridan foydalanish ishlab chiqarish samaradorligini sezilarli darajada oshirish imkonini 
berishi ko‘rsatib berilgan. Mualliflar zamonaviy texnologiyalar qishloq xoʻjaligida resurslardan foydalanishni 
optimallashtirish va ekologik barqarorlikni taʼminlashga xizmat qilishini taʼkidlaydilar.

Shu bilan birga, Jahon banki tomonidan olib borilgan tadqiqotlarda aniq dehqonchilik (precision agriculture) 
texnologiyalarining qishloq xoʻjaligida resurslardan samarali foydalanishdagi ahamiyati alohida qayd 
etilgan. Mazkur texnologiyalar yordamida ekin maydonlarining holatini monitoring qilish, suv va o‘g‘itlardan 
foydalanishni optimallashtirish hamda hosildorlikni oshirish imkoniyatlari yaratiladi. Bu esa qishloq xoʻjaligi 
ishlab chiqarishining samaradorligini sezilarli darajada oshiradi.

Qoraqalpogʻiston sharoitida suv tejovchi texnologiyalarning samaradorligi S.E. Kurbanbaev, Sh.A. 
Usmanov va E.B. Batyrbaev tomonidan olib borilgan tadqiqotlarda o‘rganilgan. Mualliflar sholi yetishtirish 
jarayonida suv tejovchi texnologiyalarni qo‘llash suv sarfini kamaytirish bilan birga hosildorlikni oshirishga ham 
xizmat qilishini ilmiy jihatdan asoslab berganlar. Bu esa suv resurslaridan samarali foydalanish qishloq xoʻjaligi 
ishlab chiqarishining iqtisodiy samaradorligini oshirishga bevosita taʼsir ko‘rsatishini ko‘rsatadi.

Tuproq shoʻrlanishi muammosi ham Qoraqalpogʻiston qishloq xoʻjaligi uchun muhim ekologik omillardan 
biridir. M. Konyushkova tadqiqotlarida masofadan zondlash maʼlumotlari asosida tuproq shoʻrlanishini 
monitoring qilish imkoniyatlari tahlil qilingan. Muallifning fikricha, sunʼiy yoʻldosh maʼlumotlari va geoinformatsion 

tizimlardan foydalanish tuproq degradatsiyasini aniqlash va qishloq xoʻjaligi yerlaridan samarali foydalanishni 
boshqarishda muhim ahamiyatga ega.

Oʻzbekistonda qishloq xoʻjaligini raqamlashtirish jarayonlari T.P. Jiemuratov tomonidan o‘rganilgan. 
Tadqiqotda agrar tarmoqqa axborot-kommunikatsiya texnologiyalarini joriy etish, elektron boshqaruv tizimlarini 
rivojlantirish hamda raqamli platformalardan foydalanish qishloq xoʻjaligi ishlab chiqarishining samaradorligini 
oshirishga xizmat qilishi qayd etiladi. Shuningdek, D.A. Toʻranov qishloq xoʻjaligida innovatsion texnika va 
masofadan boshqarish texnologiyalarini qo‘llash ishlab chiqarish jarayonlarini avtomatlashtirish, resurs sarfini 
kamaytirish va hosildorlikni oshirish imkonini berishini taʼkidlaydi.

Shunday qilib, mavjud ilmiy tadqiqotlar qishloq xoʻjaligida resurslardan samarali foydalanishni taʼminlashda 
innovatsion texnologiyalar, strategik boshqaruv, raqamli transformatsiya va institutsional islohotlar muhim 
ahamiyatga ega ekanligini ko‘rsatadi. Shu bilan birga, Qoraqalpogʻiston Respublikasi sharoitida suv resurslarining 
cheklanganligi, tuproq shoʻrlanishi va ekologik muammolar resurslardan foydalanishni boshqarishda yangi 
innovatsion yondashuvlarni ishlab chiqishni talab qiladi. Mazkur tadqiqot ushbu muammolarni ilmiy jihatdan 
tahlil qilish va qishloq xoʻjaligida resurslardan samarali foydalanishni boshqarishning innovatsion mexanizmlarini 
aniqlashga qaratilgan.

T A D Q I Q O T  M E T O D O L O G I YA S I
Tadqiqotda statistik tahlil, gorizontal va vertikal tahlil, solishtirma tahlil usullari qoʻllanilgan. Maʼlumotlar 

Oʻzbekiston Statistika qoʻmitasi, Qoraqalpogʻiston Qishloq xoʻjaligi vazirligi va UNDP hisobotlaridan olingan.

T A H L I L  V A  N A T I J A L A R
Qoraqalpogʻiston Respublikasi shartli ravishda janubiy va shimoliy iqtisodiy mintaqalarga boʻlinadi. Janubiy 

mintaqa (14,64 ming kv. km) hududning 8,9 foizini tashkil etsa-da, aholining 69,5 foizi, qishloq xoʻjaligi yalpi 
mahsulotining 67,7 foizini taʼminlaydi. Shimoliy mintaqa hududning 91,1 foizini egallasa-da, asosiy koʻrsatkichlar 
boʻyicha janubdan 2,2 baravar orqada qoladi [1].

Tahlillar shuni koʻrsatadiki, import qilingan oziq-ovqat mahsulotlarining oʻsish koeffitsiyenti (1,32) eksport 
koʻrsatkichidan (1,06) sezilarli yuqori. Bu qishloq xoʻjaligi ishlab chiqarishini kengaytirish zaruratini koʻrsatadi 
(1-jadval) [1].

1-jadval. Qoraqalpogʻiston qishloq xoʻjaligining asosiy koʻrsatkichlari [1]
Koʻrsatkich 2014-yil 2018-yil 2021-yil 2023-yil

YaIM (mlrd soʻm) 5 433,8 18 761,0 29 738,2 39 430,3

Qishloq xoʻjaligi (mlrd soʻm) 2 659,3 6 995,5 12 340,9 16 390,8

Qishloq xoʻjaligida bandlar (ming kishi) 102,6 155,5 137,5 157,6

Eksport (mln AQSh doll.) – 30 747,7 47 456,5 42 068,7

Import (mln AQSh doll.) – 11 521,5 29 733,4 42 223,6

Mintaqadagi asosiy muammolar: birinchidan, suv taqchilligi – Qoraqalpogʻiston eng qurgʻoqchil 
hudud boʻlib, iqlim oʻzgarishi va ichki irrigatsiya tarmogʻining eskirishi sugʻoriladigan yerlarning meliorativ 
holatini yomonlashtirgan [9]; ikkinchidan, tuproq shoʻrlanishi – Xoʻjayli tumanida 2019–2023-yillar oraligʻida 
shoʻrlanmagan yerlar maydoni keskin qisqargan, ogʻir va juda ogʻir shoʻrlangan yerlar maydoni sezilarli oshgan 
[10].

Suv resurslaridan samarali foydalanish Qoraqalpogʻiston qishloq xoʻjaligi uchun eng muhim masala 
hisoblanadi. Prezidentning “Qishloq xoʻjaligida yer va suv resurslaridan samarali foydalanish” toʻgʻrisidagi 
Farmoni (2019-yil) suv tejovchi texnologiyalarni keng joriy etish uchun huquqiy asos yaratgan [9].

Tomchilatib sugʻorish texnologiyasi eng samarali yondashuvlardan biri boʻlib, Nukus tumani tajribalarida 
suv sarfini 50 foizgacha kamaytirishi isbotlangan [11]. S. Kurbanbaev va boshqalar tomonidan Qoraqalpogʻiston 
sharoitida sholi yetishtirishda suv tejovchi texnologiyalarning optimal sugʻorish rejimlari aniqlangan [12].

2026-yildan boshlab Oʻzbekistonda tomchilatib sugʻorish yordamida sholi yetishtirish loyihasi 
kengaytirilmoqda, Qoraqalpogʻistonda kamida 10 gektar tajriba maydoni tashkil etiladi [11]. Janubiy Koreya 
(KOPIA markazi) bilan hamkorlikda 2025–2028-yillarda qurgʻoqchilikka chidamli yangi sholi navlari markerli 
seleksiya usulida ishlab chiqiladi [11].

UNDP va Moslashuv Fondi hamkorligida Qoraqalpogʻistonning 5 shimoliy tumanida 564 issiqxona qurilgan, 
2000 dan ortiq kishi oʻqitilgan [13]. 630 ta xonadon xoʻjaligiga gravitatsion tomchilatib sugʻorish tizimlari berilgan 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 345

2026-yil, mart. № 3-son.

[13]. Suv taʼminoti va kanalizatsiya tizimiga investitsiyalar 2014-yildagi 60,2 mlrd soʻmdan 2023-yilda 534,5 
mlrd soʻmga – 8,9 baravar oshgan [1].

Qishloq xoʻjaligini raqamlashtirish resurslardan samarali foydalanishning yangi bosqichini ochmoqda. 
Prezidentning “Qishloq xoʻjaligi sohasida zamonaviy axborot texnologiyalarini joriy etish” toʻgʻrisidagi qarori 
asosiy yoʻnalishlarni belgilagan: qishloq xoʻjaligi yerlarida raqamli texnologiyalarni joriy etish, issiqxonalarda 
intellektual texnologiyalar, chorvachilikda robotlashtirilgan texnologiyalar [14].

Aniq dehqonchilik texnologiyalari GPS, GIS, masofadan zondlash, dronlar va sensorlar yordamida 
yer maydonlarini real vaqtda monitoring qilish imkonini beradi [15]. Jahon Banki maʼlumotlariga koʻra, bu 
texnologiyalar oʻgʻit va suv sarfini 15–25 foizga kamaytirishi, hosildorlikni 10–20 foizga oshirishi mumkin [16].

GIS texnologiyalari tuproq shoʻrlanishini monitoring qilishda muhim vosita hisoblanadi. Nukus tumanida 
Landsat sunʼiy yoʻldoshi maʼlumotlari asosida sugʻoriladigan yerlarning tuz holati dinamikasi tahlil qilingan 
[17]. “Raqamli qishloq xoʻjaligi” dasturi doirasida 500 dan ortiq dron joriy etilgan, natijada suv sarfi 35–50 foiz, 
kimyoviy moddalar 40–90 foizgacha tejalgan [18].

Oʻzbekistonda qishloq xoʻjaligini boshqarish tizimida muhim islohotlar amalga oshirilmoqda. 2024-yil 
dekabrdagi qarorga koʻra, Qoraqalpogʻiston Vazirlar Kengashi tuzilmasiga qishloq va suv xoʻjaligi boʻyicha 
oʻrinbosar lavozimi kiritilgan [19]. Bu yagona integratsiyalashgan boshqaruv tizimini yaratishga qaratilgan.

UNDP qoʻllab-quvvatlashida tashkil etilgan 10 ta yaylov kooperativiga 34 964 gektar yaylov ajratilgan, ular 
8 198 oilaga xizmat qilmoqda [20]. Bu kooperativlar degradatsiyaga uchragan yerlarni tiklash va chorvachilikni 
rivojlantirish uchun samarali boshqaruv shakli sifatida oʻzini koʻrsatmoqda.

AKIS kontseptsiyasi doirasida Qoraqalpogʻiston agroxizmatlar markazi taʼlim, ilm-fan va ishlab chiqarishning 
integratsiyasini taʼminlash, raqamli texnologiyalarni joriy etish vazifalari bilan faoliyat yuritmoqda [21].

X U L O S A  V A  T A K L I F L A R
Tadqiqot natijalari shuni koʻrsatdiki, Qoraqalpogʻiston qishloq xoʻjaligida resurslardan samarali foydalanishni 

boshqarish kompleks innovatsion yondashuvlarni talab etadi. Mintaqada qishloq xoʻjaligi sektori barqaror 
oʻsishni namoyish etgan (oʻrtacha koeffitsiyent – 1,20), biroq suv taqchilligi, tuproq shoʻrlanishi va oziq-ovqat 
importiga bogʻliqlik jiddiy muammolar boʻlib qolmoqda.

Asosiy tavsiyalar quyidagilardan iborat:
1.	 Suv resurslari boshqaruvida innovatsiyalar – tomchilatib sugʻorish texnologiyalarini keng joriy etish 

orqali suv sarfini 35–50 foizga kamaytirish; irrigatsiya tizimlarini modernizatsiya qilish.
2.	 Raqamli transformatsiya – dronlar, sensorlar, GIS texnologiyalari va sunʼiy intellekt asosida agrotexnik 

qarorlarni avtomatlashtirish; hosildorlikni 10–20 foizga oshirish.
3.	 Ekin tuzilmasini diversifikatsiya qilish – yuqori daromadli meva-sabzavot ekinlari ulushini oshirish 

(uzum yetishtirish paxtaga nisbatan 7 baravar koʻp daromad beradi [1]).
4.	 Tuproq shoʻrlanishiga qarshi kurash – GIS asosida monitoring tizimini yaratish, zamonaviy sugʻorish 

texnologiyalari orqali tuproq sharoitlarini yaxshilash.
5.	 Institutsional rivojlantirish – klaster modelini takomillashtirish, agrologistika infratuzilmasini rivojlantirish, 

davlat-xususiy sheriklik mexanizmlarini kuchaytirish.
Ushbu innovatsion yondashuvlarning kompleks qoʻllanilishi Qoraqalpogʻiston agrosanoat majmuasining 

barqaror rivojlanishi, oziq-ovqat xavfsizligini taʼminlash va aholining farovonligini oshirishda muhim rol oʻynaydi.

